
Մերձավան համայնքը գտնվում է Հայաստանի Հանրապետության Արմավիրի մարզում: 

Գյուղը հիմնադրվել է 1946-1947թվականներին՝ Երևան քաղաքի վարչական 

տարածքում, Շահումյանի շրջանի Հաղթանակ բնակավայրին կից, Ղռերի տեղում՝ 

Գենետիկայի գիտահետազոտական ինստիտուտից առանձնացված երկրագործության 

փորձարարական բազայի հիման վրա: Գյուղը կոչվել է Փարաքարի /էքսպերիմենտալ/ 

փորձարարական բազա: Գյուղի հիմնադրման ընթացքում կարևորվում էր 

Ստորին–Հրազդան ջրատարի կառուցումը, որը տեղանքին տալիս էր զարթոնքի 

յուրատեսակ երանգ: Գիտնականների ուսումնասիրությունները պարզել էին, որ այդ 

հողերը պիտանի էին խաղողի ու պտղի այգիների հիմնման և գիտական 

աշխատանքների ծավալման համար: 1949թվականին կազմավորվեց 

խաղողագործության, գինեգործության և պտղաբուծության գիտահետազոտական 

ինստիտուտի փորձարարական բազան և այդ պատճառով էլ 1959 թվականին գյուղն 

անվանվեց Ակադեմիա։ Գյուղի բնակչությունը տեղափոխվել է Հայաստանի 

Հանրապետության գրեթե բոլոր շրջաններից, նախկին Խորհրդային Հանրապետության 

/հատկապես Վրաստանի և Ադրբեջանի/ հայաբնակ բնակավայրերից, ինչպես նաև 

հարևան Իրանից: 1964թվականին գործող Երկրագուծության գիտահետազոտական 

ինստիտուտի բույսերի պաշտպանության բաժինը տարանջատվել և ստեղծվել է 

առանձին Բույսերի պաշտպանության գիտահետազոտական ինստիտուտ՝ իր ենթակա 

կառույցներով:1965 թվականին գյուղը Երևան քաղաքի Շահումյանի շրջանի 

վարչական տարածքից առանձնացվել և միացվել է Էջմիածնի շրջանին: 

1969թվականին գյուղը վերանվանվել է Մերձավան՝ Երևան քաղաքին մերձ և 

քաղաքատիպ ավանին նման լինելու պատճառով: Այժմ գյուղը գտնվում է Հայաստանի 

Հանրապետության Արմավիրի մարզի Վաղարշապատի տարածաշրջանում։ 

Մարզկենտրոնից գտնվում է 40կմ , իսկ մայրաքաղաքից՝ 15կմ հեռավորությունների 

վրա: 

Գյուղը տեղադրված է Միջինարաքսյան հարթավայրում, Քասաղ գետի հովտում, ծովի 

մակարդակից ունի 942 մ բարձրություն։ Կլիման չոր խիստ ցամաքային է։ Ձմեռները 

սկսվում են դեկտեմբերի կեսերին, հունվարյան ամենացածր ջերմաստիճանը գրանցվել 

է -29°C։ Ամառը տևական է, օդի միջին ամսական ջերմությունը հասնում է 24°C-ից 

մինչև 26°C, իսկ առավելագույնը՝ 42 °C։ Հաճախ լինում են խորշակներ, որոնք զգալի 

վնաս են հասցնում գյուղատնտեսությանը։ Մթնոլորտային տարեկան տեղումների 

քանակը 317 մմ է։ Բնական լանդշաֆտները կիսանապատներ են, որոնք ոռոգման 

ընթացքում վեր են ածվել կուլտուր-ոռոգելի լանդշաֆտի։ Ագրոկլիմայական 

տեսակետից համայնքն ընկած է բացարձակ ոռոգման գոտում։

